
Ioan mâd, yr ym ni mwy—o'i herwydd

Mewn hiraeth yn tramwy;

Ein gwlad a welir dan glwy,

Am ŵr hyglod mae mawrglwy.



Oedd gyfaill haedda'i gofio—yn wir,

Anodd meddwl peidio;

Dyn di-frad, dyn da i'w fro,

A dyn 'roedd pawb amdano.



Diymhongar yn ei lafar,

Iawn leferydd;

Nid ymchwydd pan y delai

Pen hudolydd.



Ni weithredai ond dda wyddai

Ydoedd addas;

Pan y gallai, ef a fyddai

Yn ufuddwas.



Didwyll ac annwyl gredadun—ydoedd,

A'i rodiad yn ddichlyn;

Gweddigar, maddeugar ddyn—llawer gwaith

Y rhoddai eilwaith yn rhydd i'w elyn.



Gwleddoedd fu gwaith "Hen Gloddiwr"—a gwleddoedd

'Rôl hen gladdu'r awdwr;

Ond seigiau gorau y gŵr-

Ei weithiau fel pregethwr.



Llafuriodd, a dyna'i holl fwriad—dwyn

Dynion at y Ceidwad;

Ar waed y Groes rhoes fawrhâd,

Nôd amlwg oedd ei deimlad.



Hael fwriad Pen Caliaria—a welodd,

Mawr olud Jehofa;

A thlodion ddynion di-dda

At hwn efe a'u tynna.



Weithiau ergydiai yn gadarn,—amlwg

Gwnâi ymlid bob rhagfarn;

Dywedai byddai barn

O orfod, ac nid gwyrfarn.



Bryd arall mewn brwd eiriau,—yn tanio

Mewn tyner deimladau;

Yn fôr o hedd gwnâi fawrhau

Ei Dduw annwyl, a'i ddoniau.

